
పరఁగినహంసముం బిలిచి బాలమృణాళముఁ జూపుచంద మై

సిరి తిలకింప నొప్పుబుధసేవితమూర్తిఁ దలంతు భారతిన్.

	ఉ.	
వీనులు తేనెయై కురియ వింతగఁ గావ్యరసంబు గ్రోలి య

మ్మానవకోటికిం బశుసమానత మానఁగఁ జేసె నెవ్వఁ డె

వ్వానికి వీడు లేరు మునివర్గములోపల నమ్మహాత్ము మే

ధానిధి నాద్యు రాఘవకథానిధికీర్తిధురీణుఁ గొల్చెదన్.



	 7







	ఉ.	
వేదము నచ్చుకట్టి శ్రుతివీథులతత్వముఁ బట్టి చూచి య

వ్వేదముకంపునింపునకు వెగ్గలమై నిగుడంగఁ బాఱు నా

మోదము లెల్లఁ గొల్సి యనుమోదితకీర్తుల మిన్నుదాఁకు న

య్యాదిమపండితుం గొలుతు నచ్యుతమూర్తిఁ బరాశరాత్మజున్.

	ఉ.	
భాసురభారతార్థములభంగులు నిక్క మెఱుంగనేరమిన్

గాసట బీసటే చదివి గాథలు ద్రవ్వుతెనుంగువారికిన్

వ్యాసమునిప్రణీతపరమార్థము తెల్లఁగఁ జేసినట్టి య

బ్జాసనకల్పులం దలఁతు నాద్యుల నన్నయతిక్కనార్యులన్.

	క.	
వెండియుఁ దొల్లిఁటి యిప్పటి, పండితుల మహాకవిత్వపదవీగరిమా

ఖండితుల నతులతేజో, మండితులఁ దలంతు నిండుమనమున నెపుడున్.

	ఉ.	
యామము లెన్మిదింట నియతాకృతిఁ బ్రత్యయమున్ శివార్చనా

రామత యొప్ప నిత్యశివరాత్రి, వ్రతంబుగఁ బూని భవ్యయో

గామృతతృప్తి మైఁ ద్రిజగదర్చితలీలఁ దనర్చుశంకర

స్వామి మునీంద్రభక్తజనవత్సలు మద్గురు నాశ్రయించెదన్.

	వ.	
అని యీక్రమంబునఁ బ్రధానదేవతాసంకీర్తనంబును మహాకవిజనప్రార్థనంబును

సద్గురుచరణానుస్మరణకీర్తనంబును సమర్థించి కృతార్థతం బొంది కతిపయాక్షరపరి

గ్రహజనితం బైననైసర్గికచాపలంబుకతంబున.



	 12







	ఉ.	
మించిన వేడ్క వీనులకు మిక్కుటమై మధుసృష్టి గ్రమ్మ రా

యంచలు కూయఁ గ్రౌంచమును నావలఁ గూయఁ గడంగుభంగిఁ బ్రౌ

ఢాంచితశబ్దసారులు మహాకవు లాద్యులు కావ్యశయ్య గీ

లించిన కీర్తిసంగసుఖలీలకు నేనును గాంక్షఁ జేసితిన్.

	వ.	
అట్లు మహాప్రబంధకల్పనాకుతూహలాయత్తం బగుచిత్తంబుతో నొక్కనాఁడు

తదనుసంధానానుబంధసమాధినిమీలితేక్షణుండనై క్షణం బున్నసమయంబున.

	సీ.	
ప్రజ్ఞాపవిత్రుఁ డాపస్తంబసూత్రుండు శ్రీవత్సగోత్రుఁ డూర్జితచరిత్రుఁ

డగుబొల్లనకుఁ బోలమాంబకుఁ బుత్రుండు వెలనాటిచోడనివలన మిగుల

		 ఈ పేజీలో చివరి మార్పు 6 మే 2021న 23:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

